
LAN MUNDUKO EUSKARA PLANETAKO LANGILE EUSKALDUNEN JARRERA, PORTAERA ETA MOTIBAZIOAK: PENTSAMENDUA GARATZETIK HELBURUAK LORTZERA
JOSE IGNACIO (JOXPI) IRASTORTZA MADARIAGA

ZUZENDARIAK: Nekane Arratibel Insausti eta Iñaki Garcia Fernandez

2010eko uztailaren 5ean aurkeztu zuen bere TESIA Joxpi Irastortzak Eskoriatzako HUHEZI fakultatean. Bere izenburuan adierazten den moduan, tesiak lan munduan euskara erabiltzeko “jarrera, portaera eta motibazioak” ditu aztergai. Era batera edo bestera euskararen erabileraren inguruko lanetan ari zareten askoren interesekoa delakoan, ondorengo lerroetan dituzue laburtuta tesiaren ondorio nagusiak:

· Lehenengo ondorioa: enpresa batean euskaraz natural-natural lan egitea lortuko bada, euskara plana izatea behar-beharrezko alderdia dela uste dugu. Hala ere, plana izateak soilik ez du bermatzen lan munduan euskararen normalizazioa lortuko denik.

· Euskararen erabilerak gora egin dezan saiatzen gara, baina, nekeza egiten zaigu normalizazioaren bidea, hain justu ere, pertsonen barne egitura psikologikoekin egiten dugulako topo.

· Jarreren kontua ez da kontzeptu sotil eta hutsala. Egitura konplexua dugu eta bere barrena korapilatsua da.

· Bigarren ondorioa: Euskara Plana abian jarri aurretik galdetegi bidez iritziak jasotzen ditugunean, interesgarria litzateke iritziez gain, euskara erabiltzeko duten intentzioaz galdetzea: zer egiteko prest dauden. Horrela, plana hastearekin batera, portaeraren abiapuntua langileek aitortzen duten konpromiso pertsonala izango da eta ez iritzi soila.

· Helburu bat lortzeko intentzio garbia, zehatza eta definitua dagoenean helburu hori lortzeko aukerak areagotu egiten dira. Enpresetako euskara planetan ere, helburu bat lortzeko intentzio garbia azaltzen dutenek eta konpromiso sendoa hartzen dutenek, gehienetan helburua lortu egiten dute.

· Askotan, esaten eta egiten dugunaren artean, edo pentsatzen eta egiten dugunaren artean, disonantzia gertatzen da. Sinesmen eta emozio kontrajarriak mantendu baditzakegu ere, gizabanakoaren joera nagusia da desadostasunak edo barne dibergentziak gutxitzea.

· Hirugarren ondorioa: euskararen gainean esan eta aitortzen dena gehienetan ez dator bat egiten denarekin. Esatetik egitera dagoen aldea orekatzen saiatu behar dugu, desoreka eragiten duten faktoreak atzemanez eta inkongruentziak konpentsatzeko estrategiak eta ekintzak proposatuz, kognizio berriak sortuz eta abar.

· Laugarren ondorioa: helburuak nekez lortzen dira horretarako konpromisorik hartu ezean. Jarrera eta portaeretan eragiteko konpromisoetan kontuan hartzekoak: 

· Konpromiso sinpleenetatik hasi.

· Konpromisoak aktiboa eta publikoa izan behar du.

· Konpromisoa eraginkorra izateko, jarduerak esfortzua eragin behar du (betetzeko zenbat eta gehiago kosta, lortutakoa hobeto baloratuko da). Hala ere, kostua edo esfortzua handiegia bada, boomerang efektua gerta daiteke (konpromisoak alde batera utzi eta gaiarekiko erresistentzia garatzea). Hortaz, jarrera eta motibazio mailan pertsona bakoitzaren mugak non dauden jakitea garrantzitsua da.

· Konpromisoak libreki hautatua izan behar du.
· Bosgarren ondorioa: enpresa zein erakundeetako euskararen erabilera areagotzeko, etengabe gure aletxoa jartzen joan beharko dugu, prozesu horrek iraunkorra izan beharko du, euskararena ohitura bilakatu arte.

· Ondo errotuta dauden ohiturak aldatzea zaila eta nekeza da, langile askok adierazten duten bezala. Baina, posible ere bada. Euskaraz ikasi duten belaunaldi berriek horretan lagun dezakete, beti ere, euskaraz egiteko baldintzak eskaintzen bazaizkie.

· Pertsuasioa da enpresetan euskara barneratzen joateko estrategia eraginkorrenetako bat. Errazena litzateke, enpresak erabaki sendoa hartuz, euskarari lehentasunezko balioa ematea. Hori, ordea, enpresa oso gutxik egin dezakete edo egiten dute, banaka batzuk soilik. Ondorioz, euskara enpresetan integratzeko autopistarik ez baino, bidezidorrak erabili beharko dira, ordezko bideak. Baina, nola pertsuaditu?

· Seigarren ondorioa: pertsuaditzeko inolako biderik baztertu gabe ere, jarrera eta portaera iraunkorra eta egonkorra izango bada, igorritako mezu, komunikazio edo argudioek pentsarazi egin behar dute, mezuek pentsamendu kritikoa bultzatu behar dute. Ikerketan konparatu ziren hiru tratamendu edo taldeetatik, erabilera emaitzarik onenak hausnarketa saioetan aritutakoek lortu zituzten (euskararen inguruan eztabaidatu eta gogoeta egin zutenek). Kognizioa edo pentsamendua garatuz hartzen diren konpromisoak konsistenteagoak dira euskararen erabileran, bestelako pertsuasio bideetatik ere konpromisoen betetze-maila altuak lor daitezkeen arren.

· Lan honetan egindako proben arabera, euskararen erabilera areagotzeko, gehienetan ez da nahikoa izaten intentzio sendoa agertzea: beste zenbait faktore kontuan hartu behar dira ezinbestean.

· Zazpigarren ondorioa: euskararen gaineko konpromisoa eta euskara erabiltzeko intentzioa azaltzeaz gain, emaitzen eta euskararen inguruko hausnarketa egin zuten langileek emaitza esanguratsuki hobeak lortu izanak, tratamendu edo metodologia horren alde egitera bultzatzen gaitu. Euskararen inguruan eztabaidatuz, gogoeta eginez, pentsamendu kopurua areagotu egiten da eta horrek eraginaren efikaziarekin zerikusi zuzena du.

· Euskara gehiago erabiltzeko zenbait ekintza aurrera eramateko intentzio garbia azaltzen badut, intentzio hori portaera bilakatzea posible egiteko barne eta kanpo faktoreak kontrolatzen ahalegintzen banaiz eta, batez ere, helburuak lortu izana edo lortu ez izanaren inguruko kausak aztertzen baditut, gogoeta egiten badut, erabileraren zakua betetzen joango naiz.

· Zortzigarren ondorioa: euskarari buruz gehiago jakiten saiatuz, euskararen gainean gogoeta eginez, gehiago erabiltzeko arrazoiak bilatuz eta esperientziak metatuz, azken batean, gure pentsamendua eta kognizioa garatuz, esatetik egitera jauzi egingo dugu. Eta, helburuak beti lortuko ez baditugu ere, lortu ez izanaren arrazoiak aurkitzen ahaleginduko gara eta ekintza zuzentzaileak proposatu.

· Euskararen gainean gogoeta egitea beharrezkoa dela agerian geratu da, baina, gogoeta hori zabaltzea ezinbestekoa iruditzen zaigu beste mota bateko hartzaileei, esate baterako, erdaldunei.

· Oso interesgarria litzateke enpresetako langileen diskurtsoen azterketa kualitatiboak egitea  (iritziak, usteak eta argudioak). Asko lagunduko liguke etorkizuneko esku-hartzeak irudikatzen.
2010eko irailean.

Pablo Suberbiola

